
ສະຫຼຸບໂດຍຫຍໍ້ ເລື່ອງຮູບແບບການທ່ອງທ່ຽວແບບອະນຸລັກ
ທ່ີຈັດຕັ້ງປະຕິບັດຢູ່ໃນປ່າສະຫງວນແຫ່ງຊາດນໍ້າແອດ-ພູເລີຍ 
(ນອ ພລ) ແຂວງ ຫົວພັນ, ສປປ ລາວ. 

ການທ່ອງທ່ຽວຢູ່ປ່າສະຫງວນແຫ່ງຊາດນໍ້າແອດ-ພູເລີຍໄດ້  
ຮັບການອອກແບບມາ ເພື່ອສ້າງຄວາມເຊື່ອມໂຍງໂດຍກົງລະ
ຫວ່າງການອະນຸລັກ ແລະ ການທ່ອງທ່ຽວ ເງິນທີ່ນັກທ່ອງ 
ທ່ຽວຈ່າຍຄ່າບໍລິການ ມີຜົນດີຕໍ່ການສົ່ງເສີມຄົນໃນທ້ອງຖີ່ນ 
ໃຫ້ຫັນມາເປັນຜູ້ປົກປັກຮັກສາສັດປ່າ ຮູບແບບການທ່ອງ 
ທ່ຽວແບບອະນຸລັກນີ້ ບັນລຸຜົນສຳເລັດໄດ້ ໂດຍຜ່ານການສ້າງ 
ວຽກເຮັດງານທຳ ແລະ ມີລາຍຮັບເພີ່ມຈາກການເຫັນສັດປ່າ 
ເຊີ່ງ ເປັນການສ້າງແຮງຈູງໃຈໃຫ້ແກ່ກຸ່ມບໍລິການ ແລະ ຊຸມຊົນ 
ໃນທ້ອງ ຖີ່ນໃຫ້ປະກອບສ່ວນເຂົ້າໃນການອະນຸລັກສັດປ່າ.

ອົງການອະນຸລັກສັດປ່າໄດ້ສະໜັບສະໜູນການບໍລິຫານຄຸ້ມ 
ຄອງປ່າສະຫງວນແຫ່ງຊາດນ້ຳແອດ-ພູເລີຍ ເລີ່ມແຕ່ປີ 2003, 
ແລະ ໄດ້ຊ່ວຍພັດທະນາຜະລິດຕະພັນ ການທ່ອງທ່ຽວ ແບບອະ 
ນຸລັກຂື້ນ ເລີ່ມແຕ່ປີ 2009. ໃນຊ່ວງໄລຍະເວລານີ້ພວກເຮົາໄດ້ 
ຮຽນຮູ້ ແລະ ໄດ້ຮັບປະສົບການອັນລໍ້າຄ່າຫຼາຍຢ່າງ ກ່ຽວກັບວິ 
ທີການດຳເນີນວຽກງານ ການທ່ອງທ່ຽວ ແບບອະນຸລັກຢູ່ໃນປ່າ 
ສະຫງວນ ໃນ ສປປ ລາວ ແລະ ວິທີການເພື່ອໃຫ້ຮັບປະກັນວ່າ 
ການດຳເນີນງານນັ້ນ ມີປະສິດທິພາບ ແລະ ຮັບຮູ້ເຖີງຄວາມ 
ໝາຍຄວາມສຳຄັນຂອງການມີສ່ວນຮ່ວມຂອງຊຸມຊົນ ໃນປະຈຸ 
ບັນມີ 26 ໝູ່ບ້ານ (ຫຼາຍກວ່າ 2,000 ຄົວເຮືອນ) ທີ່ໄດ້ 
ເຂົ້າຮ່ວມກິດຈະກຳ ການທ່ອງທ່ຽວອະນຸລັກ ແລະ ມີ 4 ໝູ່ບ້ານ 
ທີ່ໃຫ້ບໍລິການການທ່ອງທ່ຽວໂດຍກົງ.

ບົດສະຫຼຸບຫຍໍ້ ເລື່ອງນີ້ໄດ້ອະທິບາຍເຖີງຮູບແບບການທ່ອງ
ທ່ຽວ ແບບອະນຸລັກຂອງປ່າສະຫງວນ ແຫ່ງຊາດ ນໍ້າແອດ-
ພູເລີຍ ແລະ ອົງການອະນຸລັກສັດປ່າ ໂດຍຜ່ານຕົວຢ່າງເຊັ່ນ: 
ອະທິບາຍເຖີງປະໂຫຍດ ແລະ ຂໍ້ຜິດພາດຕ່າງໆ, ຜົນສຳເລັດທີ່ 
ໄດ້ມານັ້ນສາມາດນຳໄປຖອດຖອນ ບົດຮຽນ ແລະ ນຳໄປ 
ເຜີຍແຜ່ນຳໃຊ້ແກ່ປ່າສະຫງວນແຫ່ງອື່ນໆຢູ່ໃນ ສ ປ ປ ລາວ. 

ການທ່ອງທ່ຽວແບບອະນຸລັກ
ໃນປ່າສະຫງວນແຫ່ງຊາດນໍ້າແອດ-ພູເລີຍ, ສປປ ລາວ

“ການສ້າງຄວາມເຊື່ອມໂຍງ ລະຫວ່າງ 
ການທ່ອງທ່ຽວ ແລະ ການອະນຸລັກສັດປ່າ”

ໃນບົດສະຫຼຸບນ້ີປະກອບມີ :

1. ການນຳສະເໜີປ່າສະຫງວນແຫ່ງຊາດ ນ້ໍາແອດ-ພູເລີຍ
2. ສະພາບລວມຂອງຜະລິດຕະພັນການທ່ອງທ່ຽວແບບອະນຸລັກ
3. ການມີສ່ວນຮ່ວມຂອງຊຸມຊົນ ແລະ ການເຂ້ົາຮ່ວມ
4. ການບໍລິການຄຸ້ມຄອງກິດຈະກຳການທ່ອງທ່ຽວແບບອະນຸລັກ
5. ການບໍລິຫານຄຸ້ມຄອງການເງິນ ແລະ ການກະຈາຍກອງທຶນ
6. ຂ້ໍສະຫຸຼບ ແລະ ບົດຮຽນທ່ີຖອດຖອນໄດ້



1.  ການນຳສະເໜີປ່າສະຫງວນແຫ່ງຊາດ ນ້ໍາແອດ-ພູເລີຍ
ປ່າສະຫງວນແຫ່ງຊາດນໍ້າແອດ-ພູເລີຍຕັ້ງຢູ່ພາກຕາເວັນອອກສ່ຽງເໜືອຂອງ ສປປ ລາວ ແລະ 
ເປັນປ່າສະຫງວນທີ່ໃຫຍ່ອັນດັບທີ 1 ຂອງປະເທດລາວ ເຊີ່ງມີເນື້ອທີ່ທັງໝົດ (410,720 ຮຕ) ໂດຍ 
ກວມເອົາ 9 ເມືອງໃນ 3 ແຂວງຄື: ຫົວພັນ, ຊຽງຂວາງ ແລະ ຫຼວງພະບາງ. ເນື້ອທີ່ປ່າສະຫງວນ 
ສ່ວນໃຫຍ່ຈະເປັນລັກສະນະພູເຂົາສູງຊັນມີຄວາມສູງຕັ້ງແຕ່ 336-2257 ແມັດ. ປ່າສະຫງວນ 
ແຫ່ງຊາດ ນໍ້າແອດ-ພູເລີຍ ມີຄວາມໂດດເດັ່ນ ທາງດ້ານຊີວະວິທະຍາ ຂອງສັດປ່າທີ່ອຸດົມສົມບູນ 
ໄປດ້ວຍສາຍພັນທີ່ຫຼາກຫຼາຍ ເຊີ່ງປະກອບມີສັດປ່າ ທີ່ໃກ້ຈະສູນພັນຫຼາຍຊະນິດເຊັ່ນ: ເສືອໂຄ່ງ, 
ເສືອດາວ, ເສືອລາຍເມກ, ເສືອໄຟ, ໝາໄນ, ທະນີແກ້ມຂາວຖີ່ນເໜືອ, ຄ່າງແວ່ນຖີ່ນເໜືອ, ເໝືອຍ, 
ໝີຄວາຍ, ເຫງ ັນຫາງຂໍ, ນາກນໍ້າ, ນົກກົກຄຳ, ເຫງ ັນຊະນິດຕ່າງໆ, ລີ່ນ ແລະ ສັດຕະກູນລີງ. 
ລວມທັງໝົດມີສັດກິນຊີ້ນ 19 ຊະນິດໃນນັ້ນລວມມີ 6 ຊະນິດເປັນສັດຕະກູນແມວປ່າ, ປະມານ 50 
ຊະນິດຂອງສັດລ້ຽງລູກດ້ວຍນົມ ແລະ ນົກ 299 ຊະນິດ.  

ຈຳນວນບ້ານທັງໝົດ 98 ບ້ານມີປະຊາກອນປະມານ 30,000 ຄົນ ທີ່ອາໄສຢູ່ໃນ ແລະ ອ້ອມຂ້າງປ່າສະຫງວນ ເຊີ່ງນອນຢູ່ໃນພື້ນທີ່ 
ຂອງ ຫຼາຍເມືອງ, ບາງເມືອງເປັນເມືອງທີ່ທຸກຍາກທີ່ສຸດຂອງປະເທດ. ມີປະຫວັດອັນຍາວນານກ່ຽວກັບການຕັ້ງຖີ່ນຖານຂອງມະນຸດ
ຢູ່ ໃນ ແລະ ອ້ອມຂ້າງປ່າສະຫງວນແຫ່ງຊາດນໍ້າແອດ-ພູເລີຍ ເຊີ່ງປະຊາຊົນເຫຼົ່ານີ້ມີວິຖີການດຳລົງຊີວິດທີ່ອາໄສທຳມະຊາດເປັນຫັຼກ. 
ເພື່ອ ເຮັດໃຫ້ມີຄວາມສົມດຸນ ລະຫວ່າງ ການອະນຸລັກ ແລະ ການນຳໃຊ້ຊັບພະຍາກອນທຳມະຊາດແບບຖືກຕ້ອງ ທີ່ຕອບສະໜອງ     
ຄວາມຈຳເປັນພື້ນຖານ ສຳລັບຊຸມຊົນໂດຍເນັ້ນໃສ່ການເຮັດໃຫ້ຊຸມຊົນ ແລະ ປ່າໄມ້ທຳມະຊາດ ອາໄສຢູ່ນຳກັນຢ່າງມີຄວາມສຸກ, ສະນັ້ນ 
ຈິ່ງໄດ້ມີການຈັດແບ່ງອອກເປັນ 2 ເຂດພື້ນຖານຄື: ເຂດຫວງຫ້າມເດັດຂາດ (ຫ້າມບໍ່ໃຫ້ເຮັດກິດຈະກຳໃດໆ ຖ້າບໍ່ໄດ້ຮັບອະນຸຍາດ) 
ແລະ ເຂດຄຸ້ມຄອງນຳໃຊ້ (ເຂດທີ່ປະຊາຊົນສາມາດເຮັດກະເສດ ແລະ ເຮັດກິດຈະກຳຕ່າງໆໄດ້). 

ອົງການອະນຸລັກສັດປ່າ ໄດ້ເຂົ້າມາຊ່ວຍເຫຼືອ ດ້ານເຕັກນິກວິຊາການ ໃຫ້ແກ່ປ່າສະຫງວນແຫ່ງຊາດ ນໍ້າແອດ-ພູເລີຍ 
ເລີ່ມແຕ່ປີ 2003 ເຖີງປະຈຸບັນ. ຕະຫຼອດໄລຍະທີ່ຜ່ານມາ ອົງການອະນຸລັກສັດປ່າ ແລະ ປ່າສະຫງວນແຫ່ງ 
ຊາດ ນໍ້າແອດ-ພູເລີຍ ໄດ້ຮັບປະສົບການອັນລໍ້າຄ່າຫຼາຍຢ່າງກ່ຽວກັບການບໍລິຫານຄຸ້ມຄອງວຽກງານດ້ານຕ່າງໆຄື: ການບັງຄັບໃຊ້ກົດ 
ໝາຍ, ການພັດທະນາ ແລະ ສົ່ງເສີມການທ່ອງທ່ຽວແບບອະນຸລັກ, ໂຄສະນາຊຸມຊົນ, ສຳຫຼວດສັດປ່າ, ປ່າໄມ້ ແລະ ປະເມີນໄພຂົ່ມຂູ່. 

ກິດຈະກຳການທ່ອງທ່ຽວແບບອະນຸລັກຢູ່ປ່າສະຫງວນແຫ່ງຊາດນໍ້າແອດ-ພູເລີຍໄດ້ຮັບການພັດທະນາຂື້ນເພື່ອເປັນໂອກາດ ໃນການ
ດຳລົງຊີວິດສຳລັບຄົນໃນທ້ອງຖີ່ນ ແລະ ຖືກອອກແບບມາເພື່ອສ້າງຄວາມເຊື່ອມໂຍງລະຫວ່າງການອະນຸລັກ ແລະ ການທ່ອງທ່ຽວ, 
ເພື່ອວ່າເງິນທີ່ນັກທ່ອງທ່ຽວຈ່າຍຄ່າບໍລິການມີຜົນດີຕໍ່ການສົ່ງເສີມໃຫ້ຄົນໃນທ້ອງຖີ່ນຫັນມາເປັນຜູ້ປົກປັກຮັກສາສັດປ່າ. ຜົນສຳ               
ເລັດນີ້ບັນລຸໄດ້ໂດຍຜ່ານຮູບການການມີສ່ວນຮ່ວມຂອງຊຸມຊົນຢ່າງຫ້າວຫັນ ແລະ ການສ້າງກົນໄກຈູງໃຈທາງການເງິນທີ່ເຊື່ອມໂຍງ 
ກັບການອະນຸລັກ. ຈຸດປະສົງຕົ້ນຕໍຂອງຮູບແບບການທ່ອງທ່ຽວແບບອະນຸລັກຄື: 
    •  ສ້າງລາຍຮັບເພີ່ມໃຫ້ຄົນໃນທ້ອງຖີ່ນເພື່ອໃຫ້ຄົນໃນທ້ອງຖີ່ນມີສ່ວນຮ່ວມນຳການອະນຸລັກ
    • ສ້າງການເງິນທີ່ໝັ້ນຄົງເພື່ອຄຸ້ມຄອງປ່າສະຫງວນ
    • ເພີ່ມທະວີການສ້າງຈິດສຳນຶກລະຫວ່າງຄົນໃນທ້ອງຖີ່ນ ແລະ ນັກທ່ອງທ່ຽວກ່ຽວກັບຄວາມໝາຍຄວາມສຳຄັນຂອງການອະນຸລັກ

2. ສະພາບລວມຂອງຜິດລະຕະພັນການທ່ອງທ່ຽວແບບອະນຸລັກ
ຢູ່ໃນປ່າສະຫງວນແຫ່ງຊາດນໍ້າແອດ-ພູເລີຍ ມີຜະລິດຕະພັນການທ່ອງທ່ຽວ 2 ແບບຄື: ການທ່ອງທ່ຽວລ່ອງເຮືອເບີ່ງສັດປ່າຍາມກາງ 
ຄືນທີ່ສາຍນໍ້າເນີນ ແລະ ການທ່ອງທ່ຽວຍ່າງປ່າເຊີ່ງລວມມີ ‘ນອນເຮືອນຮັງນົກ’ ແລະ ‘ທ່ຽວພູເລີຍປ່າໝອກ ແລະ ເບີ່ງສັດປ່າ’.

ການທ່ອງທ່ຽວລ່ອງເຮືອເບີ່ງສັດປ່າຍາມ ກາງຄືນທີ່ສາຍນ້ໍາເນີນ

ໄດ້ເລີ່ມເປີດໃຫ້ບໍລິການໃນປີ 2009, ເປັນລາຍການທ່ອງທ່ຽວ 2 ມື້ 1 ຄືນໃຊ້ເວລາ 
ທ່ຽວທັງໝົດປະມານ  24 ຊົ່ວໂມງ, ສ່ວນໃຫຍ່ແມ່ນຂີ່ເຮືອ ນັກທ່ອງທ່ຽວຈະໄດ້ຂີ່ 
ເຮືອເຂົ້າໄປໃນເຂດຫວງຫ້າມ ຂອງປ່າສະຫງວນ ແຫ່ງຊາດ ນໍ້າແອດ-ພູເລີຍ, ລາຍ 
ການທ່ອງທ່ຽວນີ້ມີຈຸດເດັ່ນ ແມ່ນການຂີ່ເຮືອຍາມກາງຄືນໂດຍໃຊ້ເຮືອຫາງຍາວ ຂີ່ 
ລ່ອງລົງຕາມສາຍນໍ້າເນີນ ເພື່ອເບີ່ງສັດປ່າທີ່ຫາຍາກ. ນອກນີ້ຍັງມີກິດຈະກຳອື່ນໆ
ເພີ່ມເຊີ່ງຈະລວມມີກິດຈະກຳການເບີ່ງນົກ ການຊອກເບີ່ງສັດປ່າ ແລະ ຍ່າງປ່າ  ໄລຍະ 
ສັ້ນໃນຍາມຕອນເຊົ້າ. ນັກທ່ອງທ່ຽວ ຈະມີໂອກາດໄດ້ນອນເຮືອນພັກພື້ນເມືອງທີ່ສ້າງ 
ແລະ ຄຸ້ມຄອງໂດຍຊຸມຊົນ. 

ລາຍການທ່ອງທ່ຽວລ່ອງເຮືອເບີ່ງສັດປ່າຍາມກາງຄືນໄດ້ຮັບການຍອມຮັບຈາກ ສາທາ 
ລະນະຊົນ ແລະ ເປັນທີ່ປະຈັກຕາໃນລະດັບສາກົນລວມທັງໄດ້ຮັບລາງວັນລະດັບໂລກ 
‘ລາງວັນການທ່ອງທ່ຽວທີ່ມີຄວາມຮັບຜິດຊອບ’ ໄດ້ຮັບລາງວັນຕິດຕໍ່ກັນ 2 ປີຊ້ອນ 
ຄືໃນ ປີ 2013 ແລະ ປີ 2014. ປະຈຸບັນໂຄງການທ່ອງທ່ຽວດັ່ງກ່າວນີ້ໄດ້ສ້າງວຽກເຮັດ 
ງານທຳ ໃຫ້ກັບປະຊາຊົນຈຳນວນ 40 ຄອບຄົວ ແລະ ມີ 14 ບ້ານເຂົ້າຮ່ວມ.

ການທ່ອງທ່ຽວຍ່າງປ່າ

ໃນປີ  2016  ໄດ້ເປີດໃຫ້ບໍລິການ 2 ຜະລິດຕະພັນການທ່ອງທ່ຽວຍ່າງປ່າເຊີ່ງໃຊ້ເວລານັບ 
ແຕ່ 2-5 ມື້, ຜະລິດຕະພັນທີ 1 “ນອນເຮືອນຮັງນົກ” ແລະ ຜະລິດຕະພັນທີ 2 “ທ່ຽວພູເລີຍ  
ປ່າໝອກເບີ່ງສັດປ່າ”. ຜະລິດຕະພັນການທ່ອງທ່ຽວຍ່າງປ່າໄດ້ສ້າງຜົນປະໂຫຍດໃຫ້ແກ່ 12 
ບ້ານ ທີ່ອາໄສຢູ່ໃກ້ຄຽງ ແລະ ໄດ້ເຮັດໃຫ້ນັກທ່ອງທ່ຽວມີໂອກາດທີ່ຈະເຫັນແລະໄດ້ຕິດ 
ຕາມ ສັດປ່າທີ່ຫາຍາກເຊັ່ນ: ເສືອລາຍເມກ,ໝີຄວາຍ,ເໝືອຍ ແລະ ໝາໄນ ຈາກກ້ອງດັກ 
ຖ່າຍ ທີ່ຕ້ັງຢູ່ຕາມເສັ້ນທາງຍ່າງແຫຼ່ງທ່ອງທ່ຽວ ແລະ ນັກທ່ອງທ່ຽວຈະໄດ້ຮັບໂອກາດເປັນຜູ້ 
ຕິດຕັ້ງ ກ້ອງດັກຖ່າຍສັດປ່າ. ຂໍ້ມູນສັດປ່າທີ່ໄດ້ຮັບຈາກກ້ອງດັກຖ່າຍນີ້ຈະຖືກນຳໄປປ້ອນ 
ເຂົ້າໃສ່ລະບົບການກວດກາຕິດຕາມຂອງປ່າສະຫງວນ.

ຜະລິດຕະພັນທີ 1 “ນອນເຮືອນຮັງນົກ” ຈະເປັນລາຍການທ່ອງທ່ຽວຍ່າງປ່າທີ່ບ່ໍຍາກ 
(ບໍ່ໜັກ) ຫຼາຍເກີນໄປສຳລັບນັກທ່ອງທ່ຽວ, ຄວາມຍາກຖືວ່າຈະຢູ່ໃນລະດັບປານກາງ, ຜະ 
ລິດຕະພັນນີ້ ໃຊ້ເວລາລະຫວ່າງ 2-3 ມື້, ນັກທ່ອງທ່ຽວຈະມີໂອກາດໄດ້ນອນຢູ່ໃນເຮືອນກະ 
ຕ້າມົນຄ້າຍຄື ໝາກບານທີ່ແຂວນໄວ້ຕົ້ນໄມ້ (ເຮັດຄືຮັງນົກ) ຢູ່ໃກ້ໆກັບເຮືອນຮັງນົກຈະມີຫໍ 
ຄອຍຊົມສັດປ່າ, ຈາກຈຸດຫໍຄອຍເບີ່ງລົງໄປປຸ່ງນຽດບ່ອນທີ່ສັດປ່າມາກິນນໍ້າເກືອທຳມະຊາ,
ຖ້າໂຊກດີ ນັກທ່ອງທ່ຽວຈະມີໂອກາດເຫັນສັດປ່າຢູ່ຈຸດນີ້. 

ຜະລິດຕະພັນທີ 2 ທ່ຽວພູເລີຍປ່າໝອກເບີ່ງສັດປ່າຈະເປັນລາຍການທ່ອງທ່ຽວທີ່ມີຄວາມ 
ທ້າທາຍພະຈົນໄພຫຼາຍໃຊ້ເວລາ 4-5 ມື້ ຍ່າງຂື້ນພູເລີຍທີ່ມີຄວາມສູງຊັນເຖີງ 2,257ມ ເປັນ 
ພູທີ່ສູງຢູ່ໃນລະດັບທີ 3 ຂອງປະເທດລາວ ແລະ ເປັນໜື່ງໃນ 2-3 ແຫ່ງຂອງພູປ່າໝອກໃນ 
ພາກພື້ນ. ນອກຈາກນີ້ນັກທ່ອງທ່ຽວຍັງຈະມີໂອກາດໄດ້ຍ່າງຜ່ານປ່າດົງດິບ, ນອນເຮືອນພັກ 
ບ້ານປະຊາຊົນ ແລະ ຕັ້ງແຄ້ມນອນກາງປ່າດົງ.

ຫໍຄອຍເບີ່ງສັດປ່າປຸ່ງນຽດ ນອນເຮືອນຮັງນົກທ່ຽວທ່ຽວພູເລີຍປ່າໝອກ ແລະ ເບີ່ງສັດປ່າ 

ການຕົກລົງ ແລະ ສັນຍາຕ່າງໆ

ປະໂຫຍດ ແລະ ພັນທະ ຂອງຊຸມຊົນ ແລະ ປ່າສະຫງວນໄດ້ອະນຸ 
ຍາດໃຫ້ຮູບແບບການທ່ອງທ່ຽວແບບອະນຸລັກຈະຕ້ອງເຮັດວຽກ 
ຕາມເຄ່ືອງມືຕ່າງໆທ່ີມີຢູ່ໄດ້ແກ່ສັນຍາວ່າດ້ວຍກອງທຶນທ່ອງທ່ຽວ 
ບ້ານ, ສັນຍາກຸ່ມບໍລິການ ແລະ ສັນຍາການອະນຸລັກກັບຊຸມຊົນ.

ສັນຍາການອະນຸລັກກັບຊຸມຊົນໃຫ້ກອບການເຮັດວຽກສຳລັບປ່າ 
ສະຫງວນກັບຊຸມຊົນ ແລະ ໂດຍອີງໃສ່ແຜນການນຳໃຊ້ດິນທີ່ພັດ 
ທະນາຂື້ນສຳລັບໝູ່ບ້ານເປົ້າໝາຍ. 

ສັນຍາການອະນຸລັກກັບຊຸມຊົນໃຫ້ກອບການເຮັດວຽກສຳລັບປ່າ 
ສະຫງວນກັບຊຸມຊົນ ແລະ ໂດຍອີງໃສ່ແຜນການນຳໃຊ້ດິນທີ່ພັດ 
ທະນາຂື້ນສຳລັບໝູ່ບ້ານເປົ້າໝາຍ. ສັນຍາກອງທຶນທ່ອງທ່ຽວ 
ບ້ານ ແລະ ສັນຍາກຸ່ມບໍລິການລະບຸອັດຕາການຈ່າຍເງິນ, ຂໍ້ 
ຄວນປະຕິບັດ, ຈັນຍາບັນຕ່າງໆ, ບົດລົງໂທດ ແລະ ຂໍ້ອື່ນໆທີ່ 
ສະເພາະເຈາະຈົງສຳລັບແຕ່ລະກິດຈະກຳ. . 

3. ການມີສ່ວນຮ່ວມຂອງຊຸມຊົນ ແລະ ການເຂ້ົາຮ່ວມ   
ການມີສ່ວນຮ່ວມທີ່ມີປະສິດທິພາບ ແລະ ມີຄວາມໝາຍກັບຊຸມຊົນເປັນກຸນແຈສຳຄັນຂອງໂຄງການທ່ອງທ່ຽວແບບອະນຸລັກ 
ຂອງ ປ່າສະຫງວນ. ຖ້າມີການຈັດຕັ້ງຜົນປະໂຫຍດ ແລະ ສິ່ງຈູງໃຈທີ່ດີທີ່ມີປະສິດທິພາບແລ້ວການພັດທະນາ ການທ່ອງທ່ຽວອາດ 
ຈະນຳ ໄປສູ່ການມີລາຍໄດ້ທີ່ເພ່ີມຂື້ນຫຼາກຫຼາຍ ແລະ ທັງເປັນການສົ່ງເສີມການປະຕິບັດທີ່ເປັນມິດຕໍ່ສິ່ງແວດລ້ອມໃນລະດັບໝູ່
ບ້ານ.   ນອກ ເໜືອຈາກຜົນປະໂຫຍດດ້ານການອະນຸລັກທີ່ເກີດຂື້ນໂດຍກົງຈາກໂຄງການ ການທ່ອງທ່ຽວແບບອະນຸລັກແລ້ວ 
ການເຊື່ອມໂຍງ ແລະ ຄວາມໄວ້ວາງໃຈທີ່ເຂັ້ມແຂງຂື້ນກັບຊຸມຊົນ ເຮັດໃຫ້ຊຸມຊົນສາມາດສະໜັບສະໜູນເປົ້າໝາຍຂອງການບໍລິ
ຫານຄຸ້ມຄອງປ່າສະຫງວນ ແບບກວ້າງຂວາງເພີ່ມຫຼາຍຂື້ນ. ຜົນປະໂຫຍດດ້ານການທ່ອງທ່ຽວແບບອະນຸລັກສຳລັບຊຸມຊົນຢູ່ປ່າສະ 
ຫງວນແຫ່ງຊາດນໍ້າ ແອດ-ພູເລີຍ ປະຕິບັດຜ່ານກິດຈະກຳຫຼັກ 2 ຢ່າງຄື: ການເຮັດໃຫ້ມີວຽກເຮັດງານທຳໃນຂະແໜງບໍລິການ ແລະ 
ການມີສ່ວນຮ່ວມຂອງຊຸມຊົນພາຍໃຕ້ ກອງທຶນທ່ອງທ່ຽວແບບອະນຸລັກບ້ານ.  

3.1. ການສ້າງວຽກເຮັດງານທຳໃນຂະແໜງບໍລິການ (ການທຳມາຫາກິນແບບໃໝ່)
ກຸ່ມບໍລິການທ່ອງທ່ຽວໄດ້ຖືກຈັດຕັ້ງຂື້ນໃນ 4 ບ້ານ ຈຸດປະສົງແມ່ນເພື່ອສ້າງໂອກາດການມີວຽກເຮັດງານທຳໃຫ້ແກ່ຄົນໃນທ້ອງ
ຖີ່ນ. ເສັ້ນທາງຍ່າງ, ເຮືອນນອນໃນປ່າ, ບັນດາພື້ນຖານໂຄງລ່າງຂະໜາດນ້ອຍ ແລະ ສິ່ງອຳນວຍຄວາມສະດວກຕ່າງໆໄດ້ຮັບການພັດ 
ທະນາຂື້ນ ແລະ ປະຈຸບັນນີ້ແມ່ນຢູ່ພາຍໃຕ້ການຄຸ້ມຄອງດູແລຂອງຊຸມຊົນຈາກ 4 ບ້ານບໍລິການທ່ອງທ່ຽວໂດຍມີການປະສານສົມທົບ 
ຢ່າງໃກ້ສິດກັບປ່າສະຫງວນແຫ່ງຊາດນໍ້າແອດ-ພູເລີຍ. 

ໝົດທຸກຄົນທີ່ເປັນສະມາຊິກກຸ່ມບໍລິການເຄີຍເປັນນັກລ່າມາກ່ອນ, ປະຈຸບັນໄດ້ປ່ຽນຈາກການເປັນນັກລ່າກາຍມາເປັນນັກບໍລິການ 
ທ່ອງທ່ຽວໃນຂະແໜງບໍລິການຕ່າງໆເຊັ່ນ: ໄກ້ນຳທ່ຽວບ້ານ, ບໍລິການເປ້ເຄື່ອງ ແລະ ບໍລິການຂັບເຮືອ. ນອກຈາກນີ້ຍັງໄດ້ຈັດຕັ້ງກຸ່ມ 
ແມ່ຍິງ ໃຫ້ເຮັດວຽກໃນຂະແໜງຫັດຖະກຳ, ແຕ່ງກິນ ແລະ ອະນາໄມທຳຄວາມສະອາດ. ກ່ອນຈະໄດ້ເຂົ້າມາເຮັດວຽກບໍລິການສະມາ 
ຊິກທຸກຄົນຕ້ອງ ໄດ້ຜ່ານການຄັດເລືອກດ້ວຍການສຳພາດຈາກຫ້ອງການເຂດປ່າສະຫງວນແຫ່ງຊາດນໍ້າແອດ-ພູເລີຍ ເຊີ່ງຂະບວນການ
ຄັດເລືອກນີ້ແມ່ນໄດ້ເນັ້ນ ໃສ່ຄອບຄົວທີ່ມີລາຍໄດ້ຕຳ່ເປັນບຸລິມະສິດທຳອິດ. 

ເພື່ອເຮັດໃຫ້ການກະຈາຍຜົນປະໂຫຍດມີຄວາມເປັນທຳຢູ່ໃນບ້ານ 1 ຄອບຄົວສາມາດເຂົ້າຮ່ວມກຸ່ມບໍລິການໄດ້ 1 ຄົນໃນໜື່ງຂະແໜງ 
ບໍລິການເທົ່ານັ້ນ. ຄ່າບໍລິການສຳລັບແຕ່ລະກຸ່ມຈະຖືກກຳໝົດລ່ວງໜ້າ ແລະ ຕົກລົງກັບຊາວບ້ານໃນສັນຍາກຸ່ມບໍລິການ ແລະ 
ລວມຢູ່ໃນ ຄ່າໃຊ້ຈ່າຍທັ້ງໝົດຂອງທົວ. ນອກເໜືອຈາກການກຳໜົດການຈ່າຍເງິນລ່ວງໜ້າຢູ່ໃນສັນຍາແລ້ວຍັງໄດ້ກຳໜົດແຮງຈູງ 
ໃຈທາງການເງິນ ຈາກຄວາມເພີ່ງພໍໃຈຂອງນັກທ່ອງທ່ຽວດ້ານການບໍລິການ ແລະ ຈາກການເຫັນສັດປ່າພ້ອມ (ຈະລວມມີການເຫັນ 
ສັດປ່າໂດຍກົງ, ສຽງຮ້ອງ, ຮອຍຕີນ ແລະ ຂີ້ສັດປ່າທີ່ຫາຍາກ) ຜູ້ບໍລິການທີ່ໄປບໍລິການໃນມື້ທ່ອງທ່ຽວເທົ່ານັ້ນຈິ່ງຈະມີສິດໄດ້ຮັບ 
ເງິນພິເສດຈາກຄວາມເພີ່ງພໍໃຈ ແລະ ການເຫັນສັດປ່າຂອງນັກທ່ອງທ່ຽວ. ຜູ້ບໍລິການຈະໄດ້ຮັບເງິນແຮງງານ ແລະ ເງິນພິເສດຫຼັງຈາກ
ສຳເລັດການທ່ອງທ່ຽວຢູ່ບ້ານ. 

ເພື່ອໃຫ້ໄດ້ຮັບຜົນປະໂຫຍດທີ່ກ່ຽວຂ້ອງກັບການທ່ອງທ່ຽວສະມາຊິກໃນກຸ່ມບໍລິການທັງໝົດ ແລະ ຄອບຄົວຂອງຕົນຕ້ອງປະຕິບັດ 
ຕາມເງື່ອນໄຂຂອງສັນຍາ.  ຖ້າຄອບຄົວໃດຫາກຖືກຈັບໄດ້ວ່າລະເມີດກົດລະບຽບກໍ່ຈະສ່ຽງຕໍ່ການສູນເສຍຕຳ່ແໜ່ງໃນກຸ່ມບໍລິການ.

ເພື່ອໃຫ້ແນ່ໃຈວ່າຊຸມຊົນໄດ້ຮັບແຮງຈູງໃຈໃນການສະໜັບສະໜູນຄວາມພະຍາຍາມໃນການອະນຸລັກ ແລະ ມີສ່ວນຮ່ວມ ໃນຜົນປະ 
ໂຫຍດທີ່ການທ່ອງທ່ຽວແບບອະນຸລັກນຳເຂົ້າມາຊຸມຊົນ ກອງທຶນທ່ອງທ່ຽວແບບອະນຸລັກຈຶ່ງຖືກສ້າງຕັ້ງຂື້ນ. ນັກທ່ອງທ່ຽວທຸກໆຄົນ
ທີ່ເຂ້ົາຮ່ວມຈະຕ້ອງໄດ້ຈ່າຍເງິນເຂົ້າກອງທຶນທ່ອງທ່ຽວອະນຸລັກບ້ານເຊີ່ງເງິນທີ່ນັກທ່ອງທ່ຽວຈ່າຍເຂົ້າກອງທຶນນັ້ນແມ່ນຈະລວມຢູ່ໃນ
ຄາລາທົວທັ້ງໝົດ. ທັງໝົດມີ 26 ບ້ານເຂົ້າຮ່ວມໃນ 2 ຜະລິດຕະພັນການທ່ອງທ່ຽວ ທຸກໆບ້ານສາມາດໄດ້ຮັບຜົນ ປະໂຫຍດທາງການ
ເງິນຈາກກອງທຶນທ່ອງທ່ຽວອະນຸລັກບ້ານ. 

ເພື່ອສ້າງແຮງຈູງໃຈໂດຍກົງສຳລັບການອະນຸລັກ, ປ່າສະຫງວນບໍ່ແມ່ນພຽງແຕ່ 
ຈ່າຍເງິນ ສະເພາະເຂົ້າກອງທຶນທ່ອງທ່ຽວອະນຸລັກບ້ານເທົ່ານັ້ນ, ແຕ່ຍັງໄດ້ຈ່າຍ 
ເງິນເພີ່່ມໃນກໍລະນີເຫັນສັດປ່າ ໂດຍຈະຂື້ນກັບຈຳນວນ ແລະ ຊະນິດຂອງ 
ສັດປ່າທີ່ນັກທ່ອງທ່ຽວເຫັນ. ນັກທ່ອງທ່ຽວທັງໝົດ ຕ້ອງໄດ້ຕື່ມແບບຟອມຕິດ 
ຕາມສັດປ່າທຸກຄັ້ງໃນຕອນທ້າຍຂອງລາຍການເດີນທາງ. ເພື່ອສົ່ງເສີມຄວາມພະ 
ຍາຍາມໃນການອະນຸລັກເງິນຈູງໃຈຈະເພີ່ມຂື້ນໃນກໍລະນີເຫັນສັດປ່າຊະນິດຫາ 
ຍາກ. ຂໍ້ມູນທີ່ຮວບຮວມໄດ້ຈາກການເຫັນສັດປ່າທັງໝົດໃນລະຫວ່າງການທ່ອງ
ທ່ຽວຈະຖືກບັນທຶກລົງໃນຖານຂໍ້ມູນອອນໄລ ແລະ ຈະລວມໄວ້ໃນໂປຼແກຼມການ 
ຕິດຕາມສັດປ່າຂອງປ່າສະຫງວນນຳພ້ອມ.

ນອກເໜືອຈາກແຮງຈູງໃຈດ້ານດີຫຼືວ່າດ້ານບວກສຳລັບການອະນຸລັກໃນແງ່ຂອງ
ການອອກແບບຍຸດທະວິທີການທ່ອງທ່ຽວແບບອະນຸລັກແລ້ວ, ຢູ່ໃນຂໍ້ສັນຍາການ 
ກະຈາຍຜົນປະໂຫຍດກໍ່ໄດ້ກຳໜົດມາດຕະການຫຼຸດ ຫຼືວ່າ ຕັດແຮງຈູງໃຈໃນກໍລະ 
ນີລະເມີດລະບຽບປ່າສະຫງວນຕົວຢ່າງ: ໃນກໍລະນີຖ້າມີບຸກຄົນໃດບຸກຄົນໜື່ງ 
ຈາກບ້ານທີ່ເປັນສະມາຊິກຂອງກອງທຶນທ່ອງທ່ຽວອະນຸລັກຖືກຈັບໄດ້ວ່າລະ 
ເມີດຂໍ້ສັນຍານີ້ກອງທຶນທ່ອງທ່ຽວອະນຸລັກປະຈຳປີຂອງບ້ານນັ້ນກໍ່ຈະຫຼຸດລົງ. 
ຈຳນວນເງິນ ທີ່ເກັບໄດ້ຈາກໝູ່ບ້ານທີ່ລະເມີດກົດລະບຽບຈະຖືກແບ່ງກັນລະ
ຫວ່າງໝູ່ບ້ານອື່ນໆ ທີ່ເປັນສະມາຊິກໂດຍເທົ່າທຽມກັນ ຫຼື ຈັດສັນເຂົ້າໃນກິດຈະກຳ 
ການບັງຄັບໃຊ້ກົດໝາຍ ຂອງປ່າສະຫງວນ. ແຕ່ລະບ້ານທີ່ຖືກຕັດຍັງມີສິດເຂົ້າ 
ຮ່ວມກອງ ທຶນທ່ອງທ່ຽວອະນຸລັກບ້ານໃນລະດູການທ່ອງທ່ຽວໃນປີຕໍ່ໄປ.

ເງິນຈາກກອງທຶນທ່ອງທ່ຽວອະນຸລັກບ້ານຈະມີການສະຫຼຸບ ແລະ ແຈກຈ່າຍເປັນປະຈຳທຸກໆປີໃຫ້ບ້ານທີ່ເປັນສະມາຊິກທັງໝົດ 
ຕາມຈຳນວນຄົວເຮືອນ. ອະນຸຍາດໃຫ້ບ້ານມີສິດນຳໃຊ້ກອງທຶນນີ້ສະໜັບສະໜູນກິດຈະກຳພັດທະນາຂະໜາດນ້ອຍຂອງບ້ານໂດຍຈະ 
ອີງຕາມການຄັດເລືອກດ້ວຍການລົງຄະແນນສຽງຈາກປະຊາຊົນພາຍໃນບ້ານ ແລະ ຈະບໍ່ມອບເງິນສົດໃຫ້ບ້ານໂດຍກົງ ຕົວຢ່າງ: ກ່ອນ 
ໜ້ານີ້ກອງທຶນທ່ອງທ່ຽວອະນຸລັກບ້ານໄດ້ສະໜັບສະໜູນທະນາຄານຢາບ້ານ, ຊື້ວັດສະດຸເພື່ອສ້ອມແປງ ແລະ ກໍ່ສ້າງພື້ນຖານໂຄງລ່າງ 
ຂອງໂຮງຮຽນ, ຫ້ອງການບ້ານ, ການປັບປຸງລະບົບສຸຂະອະນາໄມ ແລະ ນໍ້າໃຊ້ ແລະ ສ້າງກອງທຶນການເງິນຈຸລະພາກ (ທະນາຄານບ້ານ 
ທີ່ມີດອກເບ້ຍຕຳ່). 

3.2. ການມີສ່ວນຮ່ວມຂອງຊຸມຊົນຜ່ານຮູບການກອງທຶນທ່ອງທ່ຽວແບບອະນຸລັກບ້ານ

ເສືອລາຍຫີນອ່ອນ

ຟານແດງ (ຟານເລົ່າ)

ໃນລະໄລຍະ 7 ປີທຳອິດ, ຜະລິດຕະພັນທ່ອງທ່ຽວລ່ອງເຮືອເບີ່ງສັດປ່ານໍ້າເນີນສາມາດສ້າງລາຍໄດ້ໃຫ້ແກ່ກຸ່ມບໍລິການຂອງບ້ານຫຼາຍກວ່າ 100’000 ໂດລາ 

4. ການບໍລິຫານຄຸ້ມຄອງກິດຈະກຳການທ່ອງທ່ຽວແບບອະນຸລັກ	
ການບໍລິຫານຄຸ້ມຄອງກິດຈະກຳການທ່ອງທ່ຽວແບບອະນຸລັກ 
ໃນປ່າສະຫງວນຈຳເປັນຕ້ອງມີຄວາມເຂົ້າໃຈຢ່າງເລິກເຊີ່ງກ່ຽວ
ກັບການດຳເນີນທຸລະກິດທີ່ກ່ຽວຂ້ອງກັບການທ່ອງທ່ຽວ (ການ 
ພັດທະນາທົວ, ການດຳເນີນການຂາຍ, ການຕະຫຼາດ ແລະ ອື່ນໆ) 
ວັດຖຸປະສົງຂອງ ການອະນຸລັກ ແລະ ຄຸນຄ່າຂອງປ່າສະຫງວນ 
(ການກວດກາຕິດຕາມສັດປ່າ ແລະ ບັງໃຊ້ກົດໝາຍ).
  
ຄວາມສຳເລັດຂອງກິດຈະກຳການທ່ອງທ່ຽວແບບອະນຸລັກ         
ນັ້ນຂື້ນຢູ່ກັບການວາງແຜນທີ່ມີປະສິດທິພາບ ແລະ ການບໍລິ 
ຫານຈັດການ ຢ່າງຕໍ່ເນື່ອງ ແລະ ມີການສື່ສານຢ່າງໃກ້ຊິດລະ 
ຫວ່າງບັນດາພາກ ສ່ວນ ຮັບຜິດຊອບເຊັ່ນ:  ຫ້ອງການປ່າສະຫງວນ 
ແລະ ເຈົ້າໜ້າທີ່ໆກ່ຽວຂ້ອງຂອງລັດ, ຊຸມຊົນທ້ອງຖີ່ນ, ຜູ້ 
ສະໜັບສະໜູນຈາກອົງກອນທີ່ ບໍ່ສັງກັດລັດຖະບານ ແລະ 
ຜູ້ໃຫ້ທຶນ, ນັກທ່ອງທ່ຽວ, ຜູ້ປະກອບການດ້ານທ່ອງທ່ຽວ ແລະ 
ສື່ສານມວນຊົນ. 

ປະຈຸບັ ນໜ່ວຍງານທ່ອງ ທ່ຽວ ປ່ າສະຫງວນແຫ່ຊາດນໍ້ າ 
ແອດ-ພູເລີຍ ປະກອບມີພະນັກງານອົງການ (ໄກ້ນຳທ່ຽວ 
ແລະ ພະນັກງານຈອງທົວ) ໂດຍໄດ້ຮັບການສະໜັບສະໜູນ 
ຈາກຜູ້ປະສານງານ ການທ່ອງທ່ຽວຂອງອົງການອະນຸລັກສັດ 
ປ່າ ແລະ ຫົວໜ້າໜ່ວຍງານ ທ່ອງທ່ຽວຂອງລັດຖະບານ.       
ໜ່ວຍງານທ່ອງທ່ຽວລາຍງານຫາຫົວໜ້າ ປ່າສະຫງວນໂດຍກົງ 
ການທ່ອງທ່ຽວແບບອະນຸລັກເປັນກິດຈະກຳ ທີ່ຄ່ອນຂ້າງໃໝ່ສຳ 
ລັບພາກລັດທີ່ໄດ້ຮັບມອບໝາຍໃຫ້ຄຸ້ມຄອງ ປ່າສະຫງວນເຊີ່ງ 
ໂດຍທົ່ວໄປແລ້ວຈະເນັ້ນໃສ່ການອະນຸລັກ. ດ້ວຍເຫດຜົນນີ້ 
ການສະໜັບສະໜູນການພັດທະນາ ແລະ ການດຳເນີນງານຂອງຜ
ະລິດຕະພັນຈິ່ງມີຄວາມຈຳເປັນໃນໄລຍະເລີ່ມຕົ້ນ.

ໜ່ວຍງານທ່ອງທ່ຽວມີໜ້າທີ່ຜິດຊອບວຽກດ້ານທຸລະກິດການ 
ທ່ອງທ່ຽວຕ່າງໆເຊັ່ນ:
•	 ດຶງດູດນັກທ່ອງທ່ຽວ ແລະ ສ້າງລາຍໄດ້ (ການຕະຫລາດ, 

ການສື່ສານ ແລະ ການຂາຍ)
•	 ເຮັດໃຫ້ໄດ້ປະສົບການທີ່ມີຄຸນນະພາບສຳລັບນັກທ່ອງ  

ທ່ຽວ, ການວິເຄາະຄວາມຄິດເຫັນຂອງນັກທ່ອງທ່ຽວ 
ແລະ ການປັບປຸງທົວ ເພື່ອໃຫ້ບັນລຸຕາມຄາດໝາຍຫຼືເກີນ 
ຄາດໝາຍ (ການເຝິກອົບຮົມ, ການດຳເນີນງານ ແລະ ການ 
ບຳລຸງຮັກສາ)

•	 ການດຳເນີນງານດ້ານບໍລິຫານ ແລະ ການເງິນທີ່ມີປະສິດ 
ທິພາບ ແລະ ປະເມີນຜົນກະທົບທາງເສດຖະກິດ ແລະ ສັງ 
ຄົມໃນຊຸມຊົນທີ່ເຂົ້າຮ່ວມ (ຄວາມຮັບຜິດຊອບ, ການ 
ກວດກາຕິດຕາມ, ການລາຍງານ).

ຜົນປະໂຫຍດທີ່ໄດ້ຈາກກິດຈະກຳການທ່ອງທ່ຽວແບບອະນຸລັກເຂົ້າຫາປ່າສະຫງວນ

ນອກເໜືອຈາກສະໜັບສະໜູນການດຳລົງຊີວິດຜ່ານຮູບການສ້າງວຽກເຮັດງານທຳໃຫ້ແກ່ຄົນໃນທ້ອງຖີ່ນແລ້ວ, ໂຄງການ ທ່ອງ 
ທ່ຽວອະນຸລັກຍັງສາມາດສະໜັບສະໜູນການດຳເນີນງານ ແລະ ວັດຖຸປະສົງອື່ນໆຂອງປ່າສະຫງວນໄດ້ອີກ ຕົວຢ່າງ: ຜະລິດຕະພັນ
ການທ່ອງທ່ຽວອະນຸລັກຂອງປ່າສະຫງວນນໍ້າແອດ-ພູເລີຍສາມາດປະກອບສ່ວນໃຫ້ວຽກອື່ນໆຂອງປ່າສະຫງວນດັ່ງນີ້: 

• ການຕິດຕາມກວດກາສັດປ່າເຊີ່ງລວມມີ: ການເກັບກຳຂໍ້ມູນ, ການບັນທຶກ ແລະ ການລາຍງານສະຖິຕິຕ່າງໆ

• ການປົກປັກຮັກສາຊັບພະຍາກອນທຳມະຊາດ ແລະ ບັງຄັບໃຊ້ກົດໝາຍລວມມີ: 
	 - ເຮັດໃຫ້ໝັ້ນໃຈວ່າການສຳຫຼວດປ່າສະຫງວນໄດ້ເຮັດຢ່າງເປັນປົກກະຕິ ແລະ ມີຄວາມຍືນຍົງທາງການເງິນ
	 - ການລະບຸ ແລະ ການສື່ສານກິດຈະກຳຜິດກົດໝາຍ
	 - ການສື່ສານດ້ານລະບຽບການຂອງປ່າສະຫງວນໃຫ້ແກ່ຊຸມຊົນ

• ການສຶກສາ ແລະ ເຜີຍແຜ່. ເຜີຍແຜ່ຄວາມຮູ້ໃຫ້ແກ່ຊຸມຊົນ ແລະ ນັກທ່ອງທ່ຽວກ່ຽວກັບ:
	 - ຄວາມສຳຄັນຂອງການອະນຸລັກຊັບພະຍາກອນທຳມະຊາດ ແລະ ສັດປ່າ
	 - ສະພາບແວດລ້ອມຂອງທຳມະຊາດໃນທ້ອງຖີ່ນ, ວັດທະນະທຳ ແລະ ປະຫວັດສາດ

ໂຄງການການທ່ອງທ່ຽວແບບອະນຸລັກທີ່ມີການຈັດການ ແລະ  
ປະສົມປະສານທີ່ດີ ສາມາດສະໜັບສະໜູນບັນດາຈຸດປະສົງການຄຸ້ມຄອງໂດຍລວມຂອງປ່າສະຫງວນ ແລະ 

ສາມາດສະໜັບສະໜູນ ເປົ້າໝາຍທາງສັງຄົມ ແລະ ການພັດທະນາທີ່ກວ້າງຂວາງຂື້ນຂອງລັດຖະບານ

ການກວດສອບກ້ອງດັກຖ່າຍສັດປ່າຂອງລາຍການທ່ອງທ່ຽວຍ່າງປ່າ

5. ການບໍລິຫານຄຸ້ມຄອງການເງິນ ແລະ ການກະຈາຍກອງທຶນ
ການທ່ອງທ່ຽວແບບອະນຸລັກຂອງປ່າສະຫງວນແຫ່ງຊາດນໍ້າແອດ-ພູເລີຍເປັນໂຄງການທີ່ບ່ໍໄດ້ຫວັງຜົນກຳໄລເຊີ່ງລາຍໄດ້ສ່ວນໃຫຍ່ 
ໄດ້ມາຈາກທົວທີ່ໄດ້ໃຫ້ປະໂຫຍດໂດຍກົງແກ່ຊຸມຊົນທ້ອງຖີ່ນ. ນັກທ່ອງທ່ຽວຈ່າຍຄ່າທຳນຽມໜື່ງຄັ້ງສຳລັບການທ່ອງທ່ຽວ ແຕ່ເງິນ 
ທີ່ນັກທ່ອງທ່ຽວຈ່າຍໃຫ້ຈະຖືກກະຈາຍໄປໃນຫຼາຍພາກສ່ວນດັ່ງນີ້:

ການພັດທະນາຜະລິດຕະພັນການທ່ອງທ່ຽວແບບອະນຸລັກໃນປ່າສະຫງວນແຫ່ງຊາດນໍ້າແອດ-ພູເລີຍຈະເປັນໄປບ່ໍໄດ້ໂດຍປາດສະຈາກ 
ການສະໜັບສະໜູນຈາກຜູ້ໃຫ້ທຶນຂອງອົງການອະນຸລັກສັດປ່າເຊີ່ງລວມມີ: ທະນາຄານໂລກ, ສະຫະພາບເອີຣົບ, ທະນາຄານພັດ 
ທະນາເຢຍລະມັນ, ກອງທຶນພັດທະນາສາກົນປະເທດຝຣັ່ງເສດ. ການສະໜັບສະໜູນຈາກຜູ້ໃຫ້ທຶນຂອງອົງການອະນຸລັກສັດປ່າ 
ຈະຍັງສືບຕໍ່ໃຫ້ການ ຊ່ວຍເຫຼືອປ່າສະຫງວນນໍ້າແອດ-ພູເລີຍໃນໄລຍະທີ່ປ່າສະຫງວນນໍ້າແອດ-ພູເລີຍກຳລັງໄດ້ຮັບປະສົບການ ແລະ 
ທັກສະທີ່ຈຳເປັນໃນການ ບໍລິຫານຄຸ້ມຄອງບັນດາຜະລິດຕະພັນການທ່ອງທ່ຽວແບບອະນຸລັກ.

ຕົວຢ່າງ: ການແຍກລາຄາທົວລາຍການລ່ອງເຮືອເບີ່ງສັດປ່າຍາມກາງຄືນຈາກນັກທ່ອງທ່ຽວ 2 ຄົນ (2016):

• 57% ລາຍໄດ້ທີ່ເປັນຜົນປະໂຫຍດຂອງບ້ານ

• 8 %  ລາຍໄດ້ທີ່ຜົນປະໂຫຍດເຂົ້າລັດ

• 10% ຄ່ານາຍໜ້າເຂົ້າໄປຫາຜູ້ປະກອບການທ່ອງທ່ຽວ

• 25% ກອງທຶນປະຕິບັດງານການທ່ອງທ່ຽວແບບອະນຸລັກ  
(ເງິນເດືອນ, ບຳລຸງຮັກສາ, ເຝິກອົບຮົມ, ການຕະຫຼາດ ແລະ ອື່ນໆ)

ການທ່ອງທ່ຽວແບບອະນຸລັກສາມາດສ້າງກົນໄກການເງິນແບບຍືນຍົງເພື່ອຄຸ້ມຄອງປ່າສະຫງວນ ແລະ ລັດຖະ 
ບານທ້ອງຖີ່ນ

ໄດ້ກຳນົດບັນດາກົນໄກຕ່າງໆຢູ່ໃນອັດຕາຄ່າທົວເພື່ອລະດົມທຶນສຳລັບກິດຈະກຳການອະນຸ
ລັກ. ເມື່ອເວລາຜ່ານໄປ ຄາດວ່າເງິນທີ່ເພີ່ມຂື້ນຜ່ານຮູບການການເກັບຄ່າທຳນຽມທົວ ແລະ 
ເຂົ້າປ່າສະຫງວນຈະກາຍເປັນແຫຼ່ງເງິນທີ່ສຳຄັນ ຂອງກອງທຶນປະຕິບັດງານການທ່ອງທ່ຽວ 
ແບບອະນຸລັກທີ່ຍືນຍົງສຳລັບຄຸ້ມຄອງປ່າສະຫງວນ.

57%	
  

8%	
  

10%	
  

25%	
  

	 •	 ກຸ່ມຜູ້ໃຫ້ບໍລິການຂອງບ້ານ
	 •	 ກອງທຶນທ່ອງທ່ຽວອະນຸລັກບ້ານ
	 •	 ກອງທຶນຂອງປ່າສະຫງວນຈາກການຂາຍປີ້ເຂົ້າປ່າສະຫງວນ
	 •	 ຄ່າທຳນຽມເຂົ້າຫ້ອງການຖະແຫຼງຂ່າວ ວັດທະນະທຳ ແລະ ທອງທ່ຽວເມືອງ
	 •	 ຜຸ້ປະກອບການທ່ອງທ່ຽວຜ່ານນາຍໜ້າ
	 •	 ຄ່າດຳເນີນງານການທ່ອງທ່ຽວແບບອະນຸລັກ

6. ຂໍ້ສະຫຼຸບ ແລະ ບົດຮຽນທີ່ຖອດຖອນໄດ້                        
ຜະລິດຕະພັນການທ່ອງທ່ຽວແບບອະນຸລັກຢູ່ປ່າສະຫງວນແຫ່ງຊາດນໍ້າແອດ-ພູເລີຍຈະນຳໄປສູ່ການເຕີບໃຫຍ່ຂະຫຍາຍໂຕທັງໃນ  
ດ້ານການດຳລົງຊີວິດຂອງຊຸມຊົນ ແລະ ຜົນໄດ້ຮັບດ້ານການອະນຸລັກ ແລະ ຈະກາຍເປັນຄວາມພາກພູມໃຈສຳລັບຊຸມຊົນທີ່ເຂົ້າ 
ຮ່ວມ.  ຜະລິດຕະພັນ ແລະ ຮູບແບບການຈັດຕັ້ງປະຕິບັດເຫຼົ່ານີ້ໄດ້ຮັບການຍອມຮັບໃນລະດັບສາກົນຜ່ານລາງວັນການທ່ອງທ່ຽວທີ່ມີ 
ຄວາມຮັບຜິດຊອບຕໍ່ສິ່ງແວດລ້ອມ ແລະ ສັງຄົມທີ່ເປັນລາງວັນລະດັບໂລກໃນປີ 2013 ແລະ 2014 ລາງວັນນີ້ຢັ້ງຢືນເຖີງຜົນສຳເລັດ   
ຂອງ ການມີສ່ວນຮ່ວມຂອງຊຸມຊົນໃນການປົກປັກຮັກສາສິ່ງແວດລ້ອມ, ສັດປ່າ, ຄວາມມັ່ງຄັ່ງໃນທ້ອງຖີ່ນ ແລະ ຄວາມຍຸດຕິທຳທີ່ 
ໂຄງການສະໜັບສະໜູນ. 

ຕະຫຼອດໄລຍະເວລາກວ່າ 8 ປີຂອງການຈັດຕັ້ງປະຕິບັດໂຄງການພັດທະນາການທ່ອງທ່ຽວແບບອະນຸລັກສາມາດສະຫຼຸບ ແລະ ຖອດ 
ຖອນບາງບົດຮຽນໄດ້ດັ່ງນີ້: 

• ການຮ່ວມມືຢ່າງໃກ້ຊິດຕິດແທດກັບຊຸມຊົນທ້ອງຖີ່ນ, ພາກສ່ວນຮັບຜິດຊອບການຈັດຕັ້ງປະຕິບັດຂອງລັດ ແລະ ໜ່ວຍງານບໍລິ 
ຫານຄຸ້ມຄອງໂຄງການທ່ອງທ່ຽວແບບອະນຸລັກເປັນເລື່ອງທີ່ສຳຄັນຫຼາຍ

•ຄວາມໂປ່ງໃສ ແລະ ຄວາມເປັນທຳໃນການຄັດເລືອກກຸ່ມບໍລິການ ແລະ ການກະຈາຍເງິນເປັນກຸນແຈສຳຄັນໃນການຮັກສາ 
ຄວາມໄວ້ວາງໃຈ

•ຄວາມເຊື່ອມໂຍງລະຫວ່າງການອະນຸລັກ ແລະ ລາຍໄດ້ຈາກການທ່ອງທ່ຽວຕ້ອງຊັດເຈນຈະແຈ້ງ ແລະ ກົງໄປກົງມາໂດຍການເພີ່ມ  
ລາຍໄດ້ຂອງຊາວບ້ານອາດຈະບໍ່ໄດ້ນຳໄປສູ່ການປັບປຸງການອະນຸລັກໃຫ້ດີຂື້ນແຕ່ການຫຼຸດລະດັບຄວາມທຸກຈົນເປັນເງື່ອນໄຂທີ່ຈຳ 
ເປັນສຳລັບການປັບປຸງການອະນຸລັກໃນລະດັບບ້ານ

•ການຮ່ວມມື ແລະ ການສື່ສານທີ່ຈະແຈ້ງຫ້າວຫັນລະຫວ່າງຫ້ອງການປ່າສະຫງວນ ແລະ ຊຸມຊົນຈະຊ່ວຍໃຫ້ຊາວບ້ານກາຍເປັນ 
ພັນທະມິດຫຼັກໃນການອະນຸລັກ. ການທ່ອງທ່ຽວແບບອະນຸລັກສາມາດເປັນຊ່ອງທາງການຕິດຕໍ່ພົວພັນກັບໝູ່ບ້ານເຊີ່ງຖືວ່າເປັນ 
ສ່ວນສຳຄັນຕໍ່ຫ້ອງການປ່າສະຫງວນ

•ການມີຍຸດທະສາດ ແລະ ແນວທາງທີ່ຊັດເຈນຕໍ່ຄວາມຍືນຍົງທາງການເງິນເປັນສິ່ງທີ່ຈຳເປັນຕັ້ງແຕ່ເລີ່ມຕົ້ນເພື່ອໃຫ້ແຜນການ
ໄລຍະສັ້ນສາມາດສະໜັບສະໜູນເປົ້າໝາຍລວມໄລຍະຍາວຂອງຜະລິດຕະພັນ ແລະ ການເຂົ້າຮ່ວມການວາງແຜນຄຸ້ມຄອງປ່າສະ 
ຫງວນ.

ປ່າສະຫງວນແຫ່ງຊາດນໍ້າແອດ-ພູເລີຍ ແລະ  
ອົງການອະນຸລັກສັດປ່າປະຈຳລາວ 

ຈັດພິມຄັ້ງທຳອິດໃນ ປີ 2017
ຈັດພິມຄັ້ງທີ່ສອງໃນ ປີ 2018

ສົນໃຈຂໍ້ມູນເພີ່ມເຕີມກະລຸນາຕິດຕໍ່ຫາຫ້ອງການອົງການອະນຸລັກສັດປ່າປະຈຳລາວ   
 ເວັບໄຊ: https://programs.wcs.org/laos/  

www.NamEt.org

ໃຫ້ພາບໂດຍ: ອົງການອະນຸລັກສັດປ່າລາວ/ປ່າສະຫງວນ ນອພລ, ຢານິນາ ບີໂຄວ້າ, ເຈ ໄວທ

ສະໜັບສະໜູນໂດຍ:

ພັດທະນາໂດຍ:

European Union

